
Annotatsiya: Ushbu tezisda qiyosiy siyosatshunoslikning shakllanish va rivojlanish jarayonlari 
hamda uning alohida yo’nalish sifatida maydonga chiqish jarayoni yoritib berilgan. Qiyosiy 
siyosatshunoslikning shakllanish va rivojlanish bosqichlari tahlili bilan bir qatorda yangi qiyosiy 
siyosatshunoslikning vujudga kelishidagi shart-sharoitlar va uning tadqiqotchilar tomonidan 
o’rganilishi, AQSh universitetlarida keng ko’lamda qiyosiy siyosatshunoslik kurslarining o’qitila 
boshlashi haqida ma’lumotlar keltirilgan. Qiyosiy siyosatshunoslikning ob’yekti sifatida Osiyo, 
Afrika va Lotin Amerika mamlakatlari o’rganilishi hamda qiyosiy siyosatshunoslik doirasida 
vujudga kelgan yangi fanlar haqida ma’lumot berilgan.

Kalit so’zlar: Qiyosiy siyosatshunoslik, qiyosiy tadqiqotlar, “yangi” qiyosiy siyosatshunoslik, 
qiyosiy siyosatshunoslikning Amerika maktabi, siyosiy tahlil

Qiyosiy siyosatshunoslik siyosatshunoslikning alohida yo’nalishi bo’lib, hozirgi kunda 
dunyoning yetakchi universitetlarida eng ommalashgan umumiy va ixtisoslashtirilgan kurs 
sifatida o’qitilib kelinmoqda. Shuningdek, hozirgi kunda Qiyosiy siyosatshunoslikning ilmiy 
nuqtai nazardan ham alohida tadqiq etilishi va bu boradagi tadqiqotlarning ko’pligi bois 
qiyosiy siyosatshunoslikka oid juda ko’plab horijiy jurnallar nashr etilib kelinmoqda. Jumladan, 
Comparative Politics (Qiyosiy siyosat), Comparative Studies in Society and History (Jamiyat 
va tarixdagi qiyosiy tadqiqotlar), Comparative Political Studies (Qiyosiy siyosiy tadqiqotlar), 
Comparative Strategy (Qiyosiy strategiya) kabilar shular jumlasidandir.   

XIX asrning ikkinchi yarmida alohida mustaqil yo’nalish sifatida shakllana boshlagan, 
Qiyosiy siyosatshunoslikning bir nechta rivojlanish bosqichlarini bosib o’tdi. L.V. Smorgunov 
o’zining “Qiyosiy siyosatshunoslik” darsligida qiyosiy siyosatshunoslikning shakllanishi va 
rivojlanishining quyidagi bosqichlarini keltirib o’tgan:

1)	 XIX asrning ikkinchi yarmi – qiyosiy siyosatshunoslikning mustaqil ilm yo’nalishi 
sifatida shakllana boshlanishi bosqichi;

2)	 XX asrning birinchi yarmi – qiyosiy siyosatshunoslikka oid mavjud bilim va salohiyatni 
to’plash, ya’ni an’anaviy qiyosiy siyosatshunoslik bosqichi;

3)	 1950 yillarning boshidan 1970 yillarning oxirigacha – Bixeyviorizmning kengayish 
bosqichi;

4)	 1970 yillarning o’rtasidan 1980 yillarning so’ngigacha – pluralistik qiyosiy 
siyosatshunoslikning shakllanishi;

5)	 1990-2000 yillar – iqtisodiy metodologiyaning aralashuvi, neoinstitutsional (yangi) 
qiyosiy siyosatshunoslikning vujudga kelish bosqichi.

Mashhur komparativist Jan Blondelning fikricha, qiyosiy shiyosatshunoslik Birinchi Jahon 
urushining boshlarida, ya’ni 1914-yilda siyosiy tadqiqotlarning alohida mustaqil tarmog’i 
sifatida muhim ahamiyat kasb etgan. Shuningdek, yana bir muhim ma’lumotni ham keltirib 
o’tish mumkin, aynan birinchi jahon urushidan so’ng AQShga G’arbiy Yevropadan ko’plab 
olimlarning immigratsiyasi tufayli Amerikadagi siyosiy tadqiqotlar olamiga Yevropaning nazariy 
va metodologik madaniyatini olib kirgani ham qiyosiy siyosatshunoslik yo’nalishini yanada 
rivojlanishiga olib keldi.

Shuningdek, 1920-yilda tashkil etilgan Chikago maktabi ham qiyosiy tadqiqotlarni 
yanada mukammal bosqichga olib chiqdi. XX asrning AQSh siyosatshunoslik maktabining 

yirik namoyondasi Gabriel Almondning eslashicha, Chikago universitetida aynan qiyosiy 
tadqiqotlar bo’yicha kurslar o’tilgan va unda L.Uvayt, G.Gosnel, G.Lassuel kabi tadqiqotchilar 
leksiyalar o’qiganlar. G.Almond siyosiy tizimni tahlil qilishda foydalangan nazariyalari qiyosiy 
siyosatshunoslik sohasida juda bebaho ahamiyatga ega hisoblanadi. 

Alohida ta’kidlab o’tish mumkinki, aynan “yangi” qiyosiy siyosatshunoslikning vujudga 
kelishiga, 1952-yilda Chikagoning  Evonston shahrida Shimoliy-G’arbiy Universitetda o’tkazilgan 
seminar sabab bo’ldi. Bu yerda o’sha zamonning yosh tadqiqotchilari, jumladan, Samuel Birer, 
Jorj Blanksten, Richard Koks, Karl. W. Deutsch, Harri Ekkreyn, Kennet Tompson va Robert E. 
Uord kabilar Roy Makridisning jamoasi sifatida ishtirok etdilar. Ushbu seminarda qatnashgan 
tadqiqotchilar guruhi qiyosiy usullarning asosiy jihatlarini hamda siyosiy tahlilning qiyosiy 
darajalarini keng muhokama qilishgan. Bu esa o’z navbatida qiyosiy siyosatshunoslikda bir 
qancha yangi metodologik yondashuvlarni vujudga kelishiga sabab bo’ldi hamda aynan AQShda 
qiyosiy tadqiqotlar yo’nalishiga qiziqish yanada ortib ketdi. Buning isbotini H. Daalderning 
“Qiyosiy siyosatni o’rganishning rivojlanishi” (The Development of the Study of Comparative 
Politics) nomli maqolasida ko’rishimiz mumkin. 

1925 yilda Qo’shma Shtatlarning o’nta eng yirik universitetlarida taklif qilingan har 10 ta 
kursdan bittasi qiyosiy siyosatshunoslikka taalluqli bo’lgan bo’lsa, 1945 yilda har beshdan biri 
va 1965 yilda har uchdan biri aynan qiyosiy siyosatshunoslikni o’rgatishga qaratilganligi ushbu 
yo’nalishning alohida fan tarmog’i sifatida ahamiyati oshib borganligini ko’rsatadi. 

1954 yil mart oyida Ijtimoiy fanlar tadqiqot kengashi G. Almond raisligi ostida qiyosiy 
siyosatshunoslik qo’mitasini tuzdi. Bu o’z navbatida qiyosiy siyosatshunoslikning yanada keng 
rivojlanishiga va ko’plab tadqiqotlar uning obyektiga aylanishiga olib keldi. Faqat AQSH va 
Yevropa mamalakatlarini emas, balki Osiyo, Afrika va Lotin Amerika mamlakatlari siyosiy 
tizimlari, davlat boshqaruvi, shuningdek ijtimoiy-siyosiy jarayonlarini ham keng qiyosiy tadqiq 
etish boshlandi. Tizimli yondashuvga asoslanib, ularning mualliflari nafaqat siyosiy tizimdagi 
ijtimoiy o’zgarishlarni, balki bu o’zgarishlarga siyosiy tizimning o’ziga xos turlarining ta’sir 
usullari va shakllarini aniqlashga harakat qilishdi.

Qiyosiy siyosatshunoslik doirasida turli mamlakatlar va mintaqalar siyosiy madaniyatini 
o’rganish rivojlandi, yangi fanlar yoki siyosatshunoslik bo’limlari - siyosiy antropologiya, siyosiy 
psixologiya, siyosiy ekologiya va boshqalar vujudga keldi.

Xulosa qilib aytganda, qiyosiy siyosatshunoslik juda katta tarixga ega bo’lmasa ham, juda 
qiyin rivojlanish bosqichlarini boshidan kechirdi. Mantiqan qarasak, ushbu jarayon aynan 
rasmiy institutlar boshqaruvidan asta sekinlik bilan real siyosiy jarayonlarning  tahliliga o’tish 
bosqichlarini o’zida mujassamlashtirgan.  Umuman olganda, yangi qiyosiy siyosatshunoslik 
siyosiy tadqiqotlar ichida juda muhim ahamiyat kasb etuvchi yo’nalish hisoblanib, u siyosiy 
tizim ishtirokchilari, siyosiy jarayonlar va ichki siyosiy tuzilmalarni empirik usullar yordamida 
milliy, mahalliy va mintaqaviy darajada hamda xalqaro miqyosida keng tahlil qilish imkoniyatini 
beradi. Solishtirish orqali biron bir tizimni salbiy va ijobiy jihatlarini ko’rib chiqish, kerakli 
xulosalar qilish, hamda xatolarni takrorlamagan holda, samarali qarorlar qabul qilish mumkin. 
Shuning uchun ham qiyosiy siyosatshunoslik hozirda ham o’z dolzarbligini yo’qotmagan, hamda 
tadqiqotchilarning yangi metodologik kashfiyotlarini kutib qolmoqda.

